
Kultureqarnermut, Ilinniartitaanermut, Ilisimatusarnermut Ilageeqarnermullu 
Ataatsimiititaliaq  
 
  
  

Una pillugu: Allakkatigut akissut apeqqutinut ulloq 13. oktober 2026 
tiguneqartumut, ullormut oqaluuserisassat UKA 2026/35 pillugu 
 
Asasakka Kultureqarnermut, Ilinniartitaanermut, Ilisimatusarnermut Ilageeqarnermullu 
Ataatsimiititaliami ilaasortat.  
 
Aallarniutigalugu Naalakkersuisut sinnerlugit Kultureqarnermut, Ilinniartitaanermut, 
Ilisimatusarnermut Ilageeqarnermullu Ataatsimiititaliami ilaasortat qutsavigiumavakka 
apeqqutigisaat ulloq 9. Oktober 2026-imi tiguneqartut ullormut oqaluuserisassani UKA 
2026/35 pillugit.   
 
Akissutigisakka Ataatsimiititaliap apeqqutaasa kingornatigut ilanngunneqarput, tak. 
tamanna pillugu ersarinnerusumik uani ataaniittut.  
 
1. Meeqqat atuarfiat pillugu inatsimmik nalilersuineq  
Iluaqutaasinnaavoq Naalakkersuisut inatsisissamut siunnersuummik 
saqqummiussisoqartinnagu minnerpaatut assersuutigalugu meeqqat atuarfiat pillugu 
inatsimmik atuuttumik nalilersuisitsippata, atuarfiit ataasiakkaat aamma Atuarfitsialak, 
suussusilersuisitsillutik ilinniartitsisunik pisariaqartitsinermik, ilinniutinik nutaanik 
pisariaqartitsineq pillugu atuarfinni namminerni ataasiakkaani, illoqarfinni nunaqarfinnilu, 
kiisalu nalilersuisitsillutik kommunit namminneq naammassisinnaasaat, piginnaasat il.il. 
pillugit, inatsisissatut siunnersuummi piumasaasut naammassisinnaajumallugit.  
 
Ilutigisaanik pisariaqarpoq ataatsimut takussutissiisoqarnissaa kommunini meeqqat 
atuarfiannut aningaasanik atuineq pillugu, matumani nalilersuinermik 
kommunalbestyrelsit sipaarniutigisartagaat meeqqat atuarfianni meeqqat atuarfiannik 
ingerlatsineq tamaat, aamma atuartitsinermi sunniuteqartarsimanersut. Maanna 
amigaataasoq ilisimasani meeqqat atuarfiannik ingerlatsinermi pissutsit – 
oqaluttuassartaa – pillugu, aamma nalilersuinerit inerneri malunnaatilinnik nalorninernik 
pilersitsisimapput inatsisissatut siunnersuutip nalilersorneqarnerani.  
 

a. Meeqqat atuarfiat pillugu inatsimmik naliliineq naammassineqartinnagu 
inatsimmik allanngortitsinissaq naleqquttuunerpa?  

 
Akissut: Pingaaruteqarpoq eqqaamassallugu siunnersuummi pineqarmata pissutsit 
ataatsimut siammasissumik isumaqatigiissutaareersimasut, soqutigisaqartut matumani 
pingaarnerit akornanni. Ilisimaneqareersutut pineqarput kalaallisut oqaatsit 
nukittorsarneqarnissaat, aammalu nukarlerni atuartitsissutit ikinnerulersinneqarnissaat, 
kiisalu inuussutissarsiornermut sammivilinnik klassinik pilersitsisoqarnissaa. Ataatsimut 
isigisumik pineqarput kissaatit atuuttut piffissami sivisunerusumi ingerlatsisunit qitiusunit 

oqallisigineqartuarsimasut, matumani aamma ilinniartitsisut akornanni. Taamaasilluni 
pineqarput tigussaasut aalajangersimasut pissutsit iliuuseqarfiginissaat, 
piviusunngortitsinerit oqallisigeqqinnissaanik misissuisoqaqqinnissaanilluunniit 
pisariaqartitsiviunngitsut.  
 
Taamaattumik isumaqanngilaq siammasissumik nalilersuisoqarnissaanik 
utaqqisoqaqqaarnissaa, atuutilernissaanik kinguarsaasussamik, apeqqutini 
soqutigisaqartunit tamanit isumaqatigiissutaareersuni sapinngisamik sukkasuummik 
allannguisoqarnissaanik.  
Nalilersuineq nammineq paarlattuanik pissutsinut assigiinngitsunut tunngasuussaaq, 
annertunerusumik misissorneqaqqittussanut. Assersuutigalugu tamatumani 
pineqarsinnaapput nakkutilliineq, atuartitsinerup pitsaassusissaa, atuartitseriaaseq 
aamma periaatsit, atortut atuartitsissutaasartut – ilinniutit – taakkualu atorneqartarneri, 
nalilersuisarnerni sakkut, atuartitsinermik namminermik pilersaarusiortarneq il.il.  
 
Apeqqutit assersuutigalugu ilinniartitsisussanut tunngasut aamma ilinniutissanut 
tunngasut, kommunit sipaarniutaat, naammassisinnaasat il.il. paarlattuanik 
ataatsimoortunut ajornartorsiutinut sammisuupput, imaaliinnarlutik siunnersuummut 
attuumassuteqanngitsut, kalaallisut oqaatsinik nukittorsaanissaq, aamma 
atuartitsissutinik ilikkagassanik annikinnerulersitsinerit, kiisalu periarfissanik 
pilersitsisoqarnissaa kommunip tamatumunnga pisinnaatitsissummik tunngavilimmik 
inuussutissarsiutinut sammisunik klassinik pilersitsisoqartarnissaa.  
 
Taamaasilluni pineqarput ajornartorsiutit nalinginnaasut, ingerlaavartumik 
amerlanerusunik pilersaarusiorfigineqartartut, kisiannili uunga siunnersuummut 
attuumassuteqanngitsut. Ajornartorsiutit eqqaaneqartut ilutigisaanik 
tunngavilersorsinnaanngilaat pissutsit taamaaginnartinneqarnissaat, iliuusissanut 
pisariaqartunut sanilliullugit, kinguarsaassanatillu iliuusissanik, soqutigisaqartunit tamanit 
isumaqatigiissutigineqareersunik.  
 
Kiisalu aamma aallarniutaasumi soorlu oqaatigineqartoq nalilersuisarneq pillugu, 
kommunit naammassisinnaasaminnik, piginnaasaminnillu il.il. aallaaveqartunik 
siunnersuummik malinnissinnaanerat, erseqqissarneqarpoq siunnersuut 
pingaarnerusutut sammisuummat aaqqissuussaanikkut aaqqissuusseqqinneq, - 
allannguineq – imaluunniit naleqqussaaneq pissutsinut imarisaanullu pioreersunut, 
atuartitsissutinik atuartitsissutaasartunik ikililerinikkut, aamma atuartitsissutit ilaanni 
allannguuteqartitsinikkut. Tamanna pisariaqartitsinngilaq sulisussanik nutaanik, 
imaluunniit aningaasanik nutaanik. Ilinniartitsisut ingerlatsiviusussallu avatangiisit 
pigereerpagut. Nukarlerni atuartitsissutini ikinnerusuni atuartitsisoqartarnissaa 
kommuninut immikkut aningaasartuuteqarfiusussaanngilaq. Paarlattuanik 
nalilerneqarpoq atuartitsissutinik ikinnerulersitsineq kommuninut periarfissaqartitsissasoq 
sipaaruteqarsinnaanernik, nukiit atuartitsissutinut ikinnerusunut atorneqarnerisigut.  
 
Suliassat aamma aningaasartuutissat assersuutigalugu ilinniutinik nutaanik, 
atuartitsissutissanillu ineriartortitsinernut imaluunniit qitiusumi ilinniartitseqqittarnernut 
Naalakkersuisut (Namminersorlutik Oqartussat) qitiusumiittut pisussaaffigaat. Qitiusumi 
oqartussat ineriartortitsinernut aningaasartuutinik atuisussaanerat kommunit 
pisussaaffilinngilaat ingerlatsinernut aningaasartuutinik, qitiusumi oqartussat 
ineriartortitsinermi aningaasartuutinik nammattussaammata, kommunillu 

pisussaaffilernagit aningaasaqarnikkut kingunerisassaanik. Pissutsit aamma taamaapput 
inatsimmik UKA2021 -imi allannguinermi, aamma atuartitsissutitigut arlaqartunik 
allannguinermi. Inatsit taanna atortuulerpoq ulloq 1. januar 2022, inatsimmili 
atuartitsissutitigut allannguinerit aatsaat atortuulerlutik ulloq 1. august 2023 aammalu 
atortuulersinneqarlutik ilaatigut Atuarfimmi atuartitsissutini atuartitsissutinilu qanitariissuni 
alloriarfiit siunertaat kiisalu atuartitsissutit siunertaat ilikkagassatullu anguniagassat 
pillugit Namminersorlutik Oqartussat nalunaarutaat nr. 38, ulloq 27. juli 2023-imeersukkut.   
 

 
b. Naliliineq qaqugu naammassineqassasoq naatsorsuutigineqarpa?  

 
Akissut: 
Piffissami matumani missiliorneqarpoq inaarutaasumik naliliineq 
saqqummiunneqassasoq 2027 -p naanerani. Maanna piffissalersuineq isigineqassaaq 
neqeroortitsissutissanik piareersaanermut atasumik.  
 
 

c. Naliliinerup naleqqutinngitsunik meeqqat atuarfiat pillugu inatsimmik suli 
allanngortitsinissamik pisariaqartitsilersitsisunik ersersitsippat Naalakkersuisut 
qanoq iliuuseqassappat?  

 
Akissut:  
Naliliinerit sulianik aalajangersimasunik sammiveqartarput, nalinginnaasumillu 
aqqutissiuussisarlutik apeqqutinik aalajangersimasunik sammivilinnut, tunngaveqartunik 
ajornartorsiutinik naliliinermi namminermi qulaajarneqarsimasunik.  Manna naliliineq 
meeqqat atuarfiannik naatsorsuutigineqanngilaq tamatumani allaanerusussatut. 
Taamaattumik siunissami qulaajaanerusinnaasut aamma pissutsinik 
pissusissamisuunngitsunik inatsisitigut naleqqussaaviusariaqartunik aamma 
imaqassapput. Soorlu aamma suliassaqarfinni allani taamaareersoq, 
naatsorsuutigineqanngilaq inatsisitigut iluarsisassat tamarmik ataatsikkut pissassasut.  
 
2.Kommunit nakkutilliinerannik atuarfinnik ataasiakkaanik nukittorsaaneq  
Kommunit nakkutilliinerat nukittorsartariaqarpoq aammalu ersarissartariaqarluni, 
taamaasilluni atuartitsissutitigut, inatsisitigut aamma allaffissornikkut pissutsit 
pissusissamisuunngitsut illoqarfinni aamma nunaqarfinni 
suussusilersorneqarsinnaaqqullugit iliuuseqarfigineqarlutillu sapinngisamik siusissumik.  
Taamaattumik kommunit ataatsimut nakkutilliisoqatigiivinik pilersitsisoqartariaqarpoq 
pisariaqartunik piginnaanernik peqartunik aammalu nukissaqartunik, siunnertaralugu 
qularnaarisoqarnissaa pitsaassuseqartunik aaqqissuussaasunillu meeqqat atuarfiannik 
suliassaqarfimmi malinnaatitsisoqartarnissaa.  
 

a. Naalakkersuisut tamatuma iluani qanoq pilersaaruteqarpat? 
 
Akissut: 
Aallarniutigalugu oqaatigineqassaaq pitsaassutsit pillugit nalunaarusiortarnernut 
tunngasunik malittarisassat inatsisini atuuttuni, tak. § 49 qularnaarimmata 
kommunalbestyrelsit periarfissaqarnissaannik qitiusumi pissutsinik ilisimasaqarnissamik 
atuarfiit eqqarsaatigalugit, atuarfinnut piffissalersuiffiusunik kommunalbestyrelsinut 
nassiussisarnissat pillugit.  

Kiisalu aalajangersakkamut oqaaseqaatini aalajangerneqarpoq kommunalbestyrelsit 
pisussaaffigigaat pitsaassutsit pillugit nalunaarutit piffissaq eqqorlugu 
nalunaarutigineqartarnissaat, matumanissaaq piffissaliussanik uniuinerit 
uparuarneqartarnissaat imaluunniit pitsaassusissat pillugit nalunaarusiat 
amigaatigineqarnerisa uparuarneqartarnissaat. Matumani pineqarput sakkussat 
qularnaarisussat aaqqissuussamik uppernarsaasiortarnissanik aammalu 
suleqatigiinnermik kommunalbestyrelsip, ingerlatsiviup aamma atuarfiup akornanni, 
aamma atuarfinni ataasiakkaani namminerni pitsaassutitsigut ineriartortitsinernik.  
 
Pitsaassusissat pillugit nalunaarusiaq tamatuma saniatigut pingaarnertut siunertaqarpoq 
nukittorsaanissamik kommunalbestyrelsit periarfissaannik akisussaaffimmik 
isumaginninnissamik atuarfik pillugu, kommunalbestyrelsip tunineqarneratigut 
tunngavissanik atuartitsissutitigut qaffasissutsinut tunngasunik isummersortarnissanut, 
atuarfinni namminerni ataasiakkaani, aalajangersaasarnissanullu malitseqartitsilluni 
pineqartut pillugit. Ilutigisaanik pineqarput sakkussat peqataasussat ammasumik 
meeqqat atuarfianni pitsaassutinik nakkutilliinermi, tamannami aallaaviusarmat 
pitsaassutit pitsanngorsartarnissaannut.  
 
Kiisalu oqaatigineqassaaq kommunini namminerni nakkutilliinermik pilersitsineq 
inatsimmik allannguinermik aallaaveqartussaq kommunit namminersornerannut 
akulerunnerussammat malunnaatilik. Allaffissornikkut ingerlatsivik taamaattoq 
ilutigisaanik isiginiarneqarsinnaavoq allaffissornikkut nakkutilliinermik ilassutitut 
ingerlatsivittut Kalaallit Nunaanni kommuninik nakkutilliisoqarfiup saniatigut.  
 
Naalakkersuisut pilersaarutaanni ilaapput periarfissat najukkani namminerni aamma 
nunami tamarmi nakkutilliinerit nukittorsarneqarnerattut, kommunit peqatigalugit 
annertussusissanik suliaqarnertut aaqqissuussaasumik nakkutilliinermi, ilaatigut 
atualerneq sioqqullugu ingerlatsivimmiit isumassarsiornertut. Tamatumunnga atatillugu 
innersuunneqarsinnaapput assersuutigalugit Namminersorlutik Oqartussat nalunaarutaat  
Meeqqerivinni kommuninit namminersortunillu pigineqartunit ingerlatsinissamut 
kommunimik isumaqatigiissuteqartunik kommunalbestyrelsip nalinginnaasumik 
perorsaanikkullu nakkutilliinera pillugu Namminersorlutik Oqartussat nalunaarutaat nr. 35, 
ulloq 24. september 2020 -meersoq.  
 
Pilersaarutit aallaaveqarput nakkutilliinerup ersarissarneqarnissaanik, tamannalu 
pisinnaalluni annertussutsinut ileqqussanik - skabeloninik – suliaqarnikkut, 
malittarisassiornikkut, pissutsinut kommunalbestyrelsit nakkutigisassaannut 
nakkutilliinermik ingerlatsinerminni.  Taakkua imaqarsinnaapput nakkutilliinerup 
killissaanik, tunngavianik aamma annertussusianik, nakkutilliinerup qanoq ittuuneranik 
malitseqartinneqartarneranillu. Assigiissaarinermi ilusilersuineq suliassat 
allassimaffiannik naammassisassanik imaqarsinnaavoq, oqinnerulersikkumallugu 
kommunalbestyrelsinut nakkutilliisarnermik ingerlatsisarneq, tassami suliassat 
nalunaarsuinerusinnaammata suussusilersuinerit. Naliliisoqarpoq kommunalbestyrelsinut 
tamanna nukittorsaataassasoq nakkutilliisarneq eqqarsaatigalugu, suliassat ataatsimut 
qulequtaat aammalu atuarfiit ataasiakkaat eqqarsaatigalugit. 
. 

3. Naalakkersuisut kommuninik nakkutilliinerisa nukittorsarneqarnera  
Naalakkersuisut nakkutilliinerat nukittorsarneqartariaqarpoq, kommunit nalunaarutaannik 
aamma nassuiaasiaannik tunngaveqartikkunnaarlugu, kisiannili annerusumik 
periarfissiiviusumik ingerlaavartumik inatsisini piumarineqartut 
naammassineqartarnerinik malitseqartitsisarnermik. Nakkutilliineq taanna aamma 
siunnersuisarnermik atuarfinnut ataasiakkaanut ilaqartariaqarsorinarpoq. Taamaattumik 
ersarissunik killiliussanik aalajangersaasoqartariaqarpoq nakkutilliinerup imarisai 
eqqarsaatigalugit, akisussaaffiit aammalu malitseqartitsisarnerit, taamaasilluni 
Naalakkersuisut pisariaqartunik kommuninut malinnaasinnaaqqullugit, atuarfiit 
ataasiakkaat aaqqissuussaanerannik, pitsaassusissat qularnaarneqartarnerannik, 
aningaasatigut aqutsinermik aamma atuartitsisarnerup aaqqissuunneqartarneranik il.il.  
 

a. Naalakkersuisut tamatuma iluani qanoq pilersaaruteqarpat?  
 
Akissut:  
Aallarniutigalugu oqaatigineqassaaq Naalakkersuisut kommuninik nakkutilliinerat 
taamaallaat pisanngimmat kommunit namminneq nalunaarusiaannik nassuiaasiaannillu 
tunngavilimmik, kisiannili aamma innutaasut saaffiginnissutaannik aamma 
nakkutilliinermik namminermik tunngavilimmik, Naalakkersuisut namminneq 
suussusilersortagaannik.  
 
Naalakkersuisut kommunalbestyrelsit inatsisinik malinninnerannik nakkutilliinerat 
pisarpoq ulluinnarni kommunalbestyrelsinut piumasaqaateqartarnertigut paasissutissanik 
pissutsini ajornartorsiutinut tigussaasunut aalajangersimasunullu  tunngasuni, qitiusumik 
oqartussat maluginiarsimasaanni namminerisamik imaluunniit innuttaasut 
oqartussalluunniit allat ajornartorsiutinik tikkuartuisimanerisigut.  
 
Kiisalu aamma nakkutilliinernik ingerlasisoqartarpoq paasissutissanik kisitsisinillu 
paasissutissanik katersisimanernik tunngaveqartunik, aamma tamatumani oktoberip 
aallaqqaataani nalunaarusianik, alloriarfinni misilitsinnernik, kiisalu ingerlaavartumik 
ataatsimiittarnerni, isumasioqatigiittarnerni, pikkorissartarnerni, siunnersuisarnerni, 
ilitsersuisarnerni oqallisigisartakkanik assigisaannillu tunngaveqartunik. Oqallittarnernik 
aallaaveqartumik nakkutilliineq isiginiarneqassaaq  inatsisiliornermiit, inatsisiliornikkut 
Naalakkersuisut pisinnaatitaaffilerneqanngimmata pineqaatissiissutissanik, imaluunniit 
inatsisitigut sakkussanik nakkutilliinerit naammassisinnaajumallugit. Tamanna 
isiginiarneqassaaq meeqqat atuarfiat ataatsimut kommunit akisussaaffigimmassuk, 
Namminersorlutik Oqartussat ilitsersuiffigisinnaanngisaattut, taamaattumillu apeqqutit 
assersuutigalugu kommunit atuarfiillu namminneq ataasiakkaat aningaasaqarnikkut 
aqunneqarneri kommunit iluminni susassarimmassuk. Tamatumunnga ilaliullugu 
ilanngunneqassaaq nakkutilliivimmik namminermik pilersitsinissaq inatsisinik 
allannguisoqarnissaanik piumasaqarfiussammat, tassanilu nakkutilliivik nammineq 
sanilliunneqarsinnaassalluni allaffissornikkut ilassutitut.  
 
Taamaattumik Naalakkersuisut maanna pilersaarutaat suliassaqarfimmi tassani 
aallaaveqassaaq kommunit peqatigalugit misissuisoqarnissaanik nakkutilliinerup 
nukittorsarneqarnissaa aaqqissuunneqarnissaalu pillugit ersarissaanikkut aamma 
aaqqissuussinikkut nakkutilliinermik ileqqunik tunngaveqartumik apeqqutip 2a -p 
akissuteqarfigineqarneraniittunik.  

Tamatumunnga atatillugu assersuutigalugu ileqquusut nakkutilliinerup 
ingerlanneqartarnerani, tigussaasunngortinneqarsinnaapput, matumani aamma 
nakkutilliinerup annertussusissaa eqqarsaatigalugu. Tamatuma saniatigut aamma 
pissutsini taakkunani ersarissaasoqarsinnaavortaaq pissutsinik Naalakkersuisut 
isiginiarsimasaannik maanna nakkutilliinerup ingerlanneqartarnerani. Kiisalu aamma 
ilanngullugu ersarissaasoqarsinnaavortaaq ilaatigut nakkutilliinerup killissaanik, 
annertussusissaanik aamma qulaajaasoqarsinnaalluni nakkutilliinerup qanoq 
ittuunissaanik, pilersaarutaasumik aamma pilersaarutaanngitsumik nakkutilliinermik, 
kiisalu arlaannaannulluunniit attuumassuteqannginnermut aamma malitseqartitsinermut 
tunngasut apeqqutit ilanngullugit.  
 
Ilutigisaanik naliliisoqarpoq tamanna ingerlanneqarsinnaajumaartoq kommunit 
namminersortuunerat ataqqillugu, aamma pissutsini meeqqat atuarfiata kommunit 
susassaqarfianiinnerat eqqarsaatigalugu.  
 
 
Inussiarnersumik inuulluaqqusillunga 
 
 
 
Nivi Olsen 
 


